
Innarluutillit angajoqqaami nunaqarfiisa avataanut inissinneqarsimatillugu, angajoqqaat 
atugaanut pitsanngorsaanissamut sunik periarfissaqarnersoq pillugu apeqquteqaat aallaa-
vigalugu oqallinnissamik siunnersuut?  
(Inatsisartunut ilaasortaq, Laura Táunâjik, Siumut) 

 

Inatsisartunut ilaasortap Laura Táunâjik, Siumut apeqquteqaat aallaavigalugu oqallittoqarnissaanik 

siunnersuutaanut Siumumiik imaattumik oqaaseqassuugut. 

 

Ukiuni kingullerni nuannaarutigisariaqakkatsinnik innarluutilittatsinnut tunngatillugu pisinnaa-

titaaffinnik pisariaqartitanillu annertunerujussuarmik qaammaasaqarnerulernissatsinnik siunertaqar-

tumik sulineq ingerlanneqarpoq. 

Tassa innarluutillit pillugit ilisimasanik katersuivik pilersinneqalerpoq taamatuttaarlu manna aqqu-

tigalugu siunnersuuteqartoqarneratigut innarluutillit illersuisuannik peqalernissaq akuersissutaa-

reerluni. 

 

Siumumiik qularutiginngeqaarput qulaani taasatta pilersereernerisigut innarluutillit pitsaasumik 

isumagineqarnissaat siunertaralugu sorpassuartigut ilisimasaqarnerulissasugut. 

 

Innarluuteqartumik meeraqarneq angajoqqaajusunut imaannaanngitsorujussuusoq nalunngilarput. 

Annerusumik, annikinnerusumik ersinngitsumilluunniit oqaatigisartakkatsinnik innarluuteqartumik 

ilaqarsimagaanni pisortat sullissineranni ilisimasariaqartut iliuuserineqartariaqartullu annertugi-

sassaanngittut pigigatsigit. 

 

Suliassaqarfik imaannaanngitsorujussuaq ukiut arlaqanngittunnguit matuma siorna Kommuunenut 

akisussaaffigisussanngorlugu tunniunneqarpoq. Aningaasallu qitiusumiik malinnaatinneqartut 

naammattutut isigineqarsimanngillat. 

 

Annertuumik innarluuteqartumik kinguaaqarsimagaanni, illoqarfimmut allami pitsaasumik sullinne-

qarnissamik siunertalimmik inissinneqarsimappat inatsit atuuttoq periarfissiivoq ukiumut mar-

loriarluni qaniginerpaasap tikeraarsinnaanera imaluunniit angajoqqaanut tikeraartitaasinnaaneq. 

 



 

 

Kisiannili siuliani taasattuut innarluuteqartup ajunnginnerusumik isumagineqarnissa siunertaralugu 

piffimmut allamut nuutinneqarpat angajoqqaajusullu nunaqqatiginnikkusullutik Kommuunemut 

allamut nuussimappata ”najugakorisimasaminnut” pisortat akiligaannik ilaqutsiartinneqarnissamut 

angalatinneqarsinnaajunnaartarput. 

 

Taamaammat Siumumiik qilanaaraarput ukiaru Inatsisartut ataatsimiinnissaanni inunnut innarluu-

tilinnut ikiorsiisarneq pillugu inatsisissatut siunnersuummik saqqummiinissaat. 

 

Oqallilluarisi. 

 

Jess Svane 

Siumut 


